
 

 

KUNA 



 

 

 

IGI SUNMALEGE NEGA BOGWA SAOEDGINE 

 

Gunadule ome Ibgigundiwalaginedi 

 

We sabga be absodele bega sunmanai igi dagle we igalde soblesa Habana 

neggweburgine  melle negdebali urwenai guega dummagande sabbur Farc 

ebogwa. 

Sogsundo we igalde soganergwa  ewala dummagana we sabga yabbamai, deyob 

saelgebe anmala negadebo nagusalgebe, adi anmala nusgana nabir 

negabogwadgine anmala nusgana nega weligwale iddoge diggasuli iddodi 

saega. 

 

SOGGWENGINE 

IGI NABIR COLOMBIANEGYABA NEGA BOSASALE: Nabba naidi igi nabir 

sabguedi igala. 

 

Wede sogsundo igi nabir igala mesoe dulemala, wagmalana sabburba maimalad 

melle dobed niggabali nanaoye, al sabburde belguo soggu, sabburbana yala 

aggwe mamaid igala nueganga amilegoe mellebali gingi niggadba naemalaga, al 

sabbburde obeloles soggu, igala idu bir mesilegoe.  

 Deg soggu belabela dulemala sabburbali mamaidba we igalde sunmagge, 

mellebali sabbur igala sumalaga mellebali gingi bengumalaga. 

 Sogsundo dummaganba arbamalad we nega bo sasogele dulemalse 

wagmalse sissiganse na saburba na nega niggamaladse ubogoye benddagega 

se egissega ibu be abege be nabbagine ginma be yer iddodi saega be arbanai 

saega, ginma be nabbagi be na mas dignai saega be nusganaga, nabir 

uggegaliba negweburse, degsoggu we igala ogannolegoe, melle dulemala, 

wagmalabali sabburba gingi niggadbbali dogega.  

 Sogsundo dulemalde aggalaggal we saburbana nega aggwebugwamaladi 

Colombia yer iddoge nega samalddeye, degsoggu aga bendalegedi nuegine 

arbalegoye we igala yabba.  

     Sogbalsundo we nabba naid nabir sabguegalabali ginginiggamaldebal 

golosuli      soggua  dummaganba arbamalad na buggwa nega saburba nanaid 

bendagsunnoye, al dulemala, wagmala nabbagine nabir sabburbana 



 

 

arbamaladi na wilesaggwa buggwamaladi dummagan bendagsunnoye we 

sabgagi deob igala soblesmaido. 

 

I. IGI NABIR DULE NABBA SADDE MALADI NABIR NABBA NIGGUMALOE WE 

IGALGINE. 

we igalgi sogsundo dulemala, wagmala neg sadde buggwamaladga 

dummaganga nabba naiye, ba millones nabba degsoggu we nabba 

Colombiayalgi mimmiledoe dulemala nabba saddedga. 

We nabbade bia daniggi dulemala nabba saddedga mimmiledagoed: (urwed 

belogegala nabba dulemala wilegedmalga mimmielgebe) 2. we sogdo nega 

urwed nagusgu gingi niggamala da dulemala onosmaldagalagi, gebe solba 

sabburbaarbamaladmalbi nega gingi niggamaladi sudemala, degsoggu we 

nega gannal gobierno gingi niggadgi suoe, uggegala dule nabba saddedga.   3. 

Colombiayalgi nega nanaidi dummagangadi gege dule ebuged 

sabburdummagan aggwilenaimaladi, emisde sogsundo we yala amba nue 

gannal immailedanigoye, dulemala nabba saddedgala nabir nega uggega. 4. 

Sogbalsundo Colombiayalgi nega nanaibalye amba dummagangadbali nega 

nue aggwilenaisulmaladi we nega mimmilebaloye dulemala wagmala nabba 

saddedga. 5. Nega nanaibalye wagmala ina isganagine arbasmalagadigi 

dummadnegasusa, we nega nabir dulegala, wagmalga we nega mimmilebaloye. 

6. Sogbalsundo wagmala mani ibegana nabba dulemalga ugbi sogele 

abingalebaloye.  

 Auggine dummagan mani onogoye dulemala nabir nabba na duggin 

bagguega, nabirmani bengi nabir saoye.  

 Dulemala emisgi nabba niggamaladi binsa garda sademmalad dummagan 

nueggwasun ga garda imagoye. 

 Sogsundo we nabbade uglegoye dule nabba saddemalad, dule wis isse 

nabba niggamaladga, omegan masserred sadde maladga, urwed nuggin 

nega sadde gusmalad.  

 We nabba uglesale dummagan bendainai saoye, immalgwa saddele 

dummagan ga uggoe, emied saddele ga uglebaloe, a uggine ga soglebaloe 

doa nabir we immal be digsadi bese baggoe neggweburgine, nibirri we 

manigine nusgan doddonegagi odogega, we manigine nabir nega nuedi 

sobega belgwabba immala yagginai dagledo. 

 Negadummad sigoe we nabba uglesad daggega, ase dulemala nanaoe e 

bendaggega.  

 Degi soggu igala ogwalulegoe, nue sabegwa nabbagi arbaega, melle dule 

nuebal mani sadde guegala iddolesundo daggenye. 

 Deyob nega gusale dulemala nanaoe igala dummagan iddolege dese 

dummagan bagga uggine negmaniamied dummagan bagga igi nabir 

dulemala na immal uggoe. 



 

 

 We mani amilego sogsundo, wagmala neggweburgine buggwamaladi, 

wagmala mani ibegana nega dummagana nigga maladi, dummagan 

negdegmamaid mani onogoe e bennu gega, degsoggu we mani ebulegoe 

we dulemala we urwed igalgine wilesmalad. 

 Nabba uglesale gi nueggwa arbalegoe sabbi dulgana diglegoe nabir 

anmalga burwa ugmasaegala, dailebaloe ibu immala nabir uggega guoe. 

 

II. Ibu abiddolege we igala mesoedgi Colombiayalgi. 

 

Sogdo we igalgine binsaleye  yoesse birgambese biddigine dulemala, wagmala 

nabba bela niggadbi na gin arbananaidbi gusangadinye, dule wilegedi sabburba 

sadde gudid ga uglemogoye, a uggine dulemala na sogmogoe igi dagle na 

nabba gi arbabimala.  

 We nabba uglesale dummagan negdagmaid yer gine arbadoye, 

igaladummagan soblegoye, gwalludubamala nagudoye, nabirri 

saggiburbaledsunmaged neggweburmalse dogega. 

 San aggwesidgi, igi gobierno nega bendaggoe sogsundo, dubamala wag 

sodo didubairmagmaidye megoye dulemala dinigga saegalye, 

doddonegamala soblegoye, mani onolegoye nega sobega nueggwa sun 

e nusgamba ye iddodi saega. 

 Sogbaldo, bede nega nigga soggu igi nabir bede mani nigga guegala 

immal digegala mani dummagan negaggwemamaid amigoye, nabir mani 

bengilgaega na be immala digega, bega bengil salegoye. 

 Igala nueggwa sun megoye nabiri dulemala sabburba na mamaid 

nueggwa na immala uggenai guoye, dummagan nuegga igal 

wagdummagan bagga amigoye.    

 

III. NUEGGWA MASI GUMBUGGWA ABELEGE DULEMALA NA 

SABBURBA NABBAGI ARBAMALADI. 

sogsundo we igalagi gingibal sunmalegosur soggua, urwed sadde guo 

soggua, dule uggul mesed abelesulye, deyob soggu dummagan igala 

nuegan amioye, na bulaggwaga sunmagegala, igi nabir masi nuegan be 

digoye melle nusgana ugguladba saega, dule abelegosulye uggulba 

burgwemai. 

 

IV NABBAGINE IGALA NIGGA IMMALA DIGLEGOE 

Sogsundo Colombiayalgi bule gwennagwenna bule sabesuli sabbur 

dummagan negdagmamaid bagga urwenaidgi gusmalad inso nega 



 

 

bendalegoye, na yobbi wiledanisulmalye bule abal dule we urwed nuggi 

bule gwenna wiles maladgi arbaledoye.  

 

 

SOGBOGINE 2 

 

IGI DULEMALA DUMMAGAN NEGDAGMAMAID YABBA 

GOLMAGGWISSI GUBIMOGA NEGA BO NASIGGEGALA. 

 

Sogsundo we  igalade dummad soggu Colombiayalgi igi bulaggwa we nega 

bo saoedi nabir sunmalesi guoe, degsoggu aga dulemalde we igalyabba 

dogbi abelemoga adi sogsi mogoe, nabir dummagan yalaba igala 

oduddurmaisi abelge, degsoggu dule igala niggado wegine arbaega. 

 

I.  DULE WE IGALA ISDAR IDDOMALAD NEGDUMMAD GA SIMOGOE 

IDDOGEGALA IBUGALA DEYOBBI BINSALENAI  

 

Sogsundo wede sunmaggedi dummad soggu, abala dulemala isdar we igala 

iddomala, we dulemala sogmala dummagande sabburga nega ugsoggali, 

degsoggu aga negadummad soblegoe we igalgine sunmagega a yabali 

sabbur dummagan walabo dogoe arbaega, melle we nuginne urwed nai 

guega. 

 

II SAN SABGUEDI IGALA DUMMAGAN YALABA ARBABI SOGELE 

Degsoggu sabburmalde gingi ugsale nabiri negsedigalgi sunmaggega 

imagmogoe dummadga guegalmo, boni abaldgi soggu igi idu igala amioe. 

A) Dummagan san bendaggedi idu igala amioe. B) San burba idugedi idu 

ogwisoe. C) nagasissi idu ogwisoe. D) Ebislemai guoe. 

 

We sabburgalbi we igala amilegosuli, al dule we igalyabba dogsamogale 

ambala ga dummagan igala amimogoe.   

 



 

 

II. Ibumala yaba nabir abingalegoe dummaganyalaba dummadgala 

gubi 

sogele. 

We immala gusulile igi negwebur dummaganse egisoe. 

 

Igala dummagana emis iddoledaniggi nega bo naguegala bali gingi golosulid 

emi soglenaidgine, dummagande sogsundo golegwissi gudoye dulemalse 

danardanar buggwamalse igala bulaggwa soblenai, we sadoye  dummaganbi 

gege walaguenna binsanai we igalagiguye, degsoggu we igala nueggwa gege 

guele igi neggwebur igala nigga nabiri igala egisbaloye. 

 

Igi we igala dummadi soblesognaidgi neggwebur wisguoe  

 

Wede igala dummadi soggu yergine sunmaledani soggu neggwebur wisgusi 

abelege igi banebanegine sunmalegoedi wisguegala galagoled 

bulaggwagwad sobledaniye degsoggu dummagan we mani onobaloye 

sabbingana we igalagine odurdaglebaloye, we igalagine nabir sunmaggega, 

nabir galagoled, ebugega. 

 

Sabburbali nagusmaladi gingi bengusmaladi neggweburse nonimalale 

melle isdardaglegega igi igala mesilesbali.   

 

We igala weyob megwissundo, emi saburu gingi ugsamalale, neggweburse 

noniggoe, degsoggu melle isdardaglegega igi neggweburga sunmalegoe, 

degisoggu dummagan neggwebur baldaggoe melle urwed nigga guegala, 

nega bo nasigbi sogele na isdar dagged sadde abelega deyob soggu we 

igalba neggweburga dummagan sunmadagoe, igala iddolenai gudoe, 

auggine wagmala dummagana mergineggine buggwamaladi anmala 

nabbase aide gwissi gudoe, dummagan bendaggega, neggweburmalga 

sunmaggegalamoga. 

 

Igi we igala naggulegoe, dulemala ambagumaloedi we igala daggega. 

 



 

 

We igalde arbaed dummadi soggu, dummagan sogdo dulemala 

ambaguoeye we igalgine naggulegega, bulsuli we immalde guosulsoggu 

yer dulegine naggulebi abelege, agala dulemala we igalgine dummagan 

odurdagbaloe. 

 

 

Igala dummadi meslegoe dulemala nabir we igalgi sunmagnaimaladi 

nabbir dummadi guegalmoga dummagan yalaba arbaegala. 

 

We igala sunmanaisundo dule bela gwabba we igalgine sabgulemaloye, 

igala dummagan we nuggi danimaloedyaba dulemala nuga naimogoye, 

manimal dumaggan noalile neg bosaed nuggi dulemalga manimaimoye.  

 

III. We igala dummad maid megmaloedi dulemala dummagan 

yabba arbabisogele igi negsedigal saoe  

Negsed igala saedi yer gangu soggu dummagande igala messunodo 

dulemala na yobbila igala nigga arbaegala dummadga gubiele 

we gi sogdo, dulemalade na Negsed igala sabimalmogal igala guaggwa maidi 

ogannolegoye, auggine doa mani siggi bendagbiele igala guaggwa maibaliye. 

 Dule negsed igala sanaisogele dummadga guegala igala nigga wegine 

salegoye  

Sogsundo dulewalgen negsed igala sasogele e neggweburgine dummagan naoe 

dulemalga esabga onogega ibigala sogsundo, dulemala guedgine dule esabga 

abal saddedamala, al esabga dulemalga onolesale adi nabir egonoburba sabga 

egwanmogoe dulemala odurdaglebi abelege, igi nueggwa egonoburba sabga 

saoe na esorda ba.  

Dummagangi naggulegoe nueggwa igal mamaidba sunmaggega salegega. 

Dummagangi naggulemogoe, we negsed igal saed nueggwa guegala, wagbaid 

dummagana amba gumaloe we igala nueggwa selegega. We wagmaldi 

dummagan sordasulmala. 



 

 

  

Dulemala odurdaglegoedi igala igi nabir igala nigga mamaidba 

sunmaggega nabiri salegedi igala. 

 

Neggweburmala odurdaglegoe we igala mamaidba sunmaggega saed igalgi, igi 

neggwebur nabirgala nigga igala saedgi odurdaglebaloe, sognaibaldo 

omeganga igala uglemogoye we dummadga nabir guega. 

 

Gana omelolegoe Onmaggedyaba arbaega. 

 

Wegi we sabga sunmagnaido emi onmaggedummadi sid dummagangad 

camaraye nugad, a yaba gana ambe gagga nergwa ogwalulegoye we nega bo 

saed nugginne, sogdo negade urewed nagus soggu, emi bo nega saegala 

belagwabba Colombiayalgi arbalegoye emi dulemala we onmaggedyaba buge 

amaladi unnisuliye nega daggegala. 

 

Soibba gine  

Gingigine urwed obelogega sabburbagga  

 

Igala megisadi sabburbali gingi ogolosulye, dummagan sordamala 

ambamalmoye, sabbur gingi bali ebugosuli. 

 

Emi we igala megwisadi nega bo saedi sogledo sabburde bali gingi ogolosulye 

dummagan sordamala ogolosulmoye, emi nagi addagge nanamalsunnoye, ogusna 

urwemalye. 

 

We insa bawale salebiye nega bo nasiggegala, sabbur gingi ugoye ogus na 

gingigine urweye dummagan bagga, degsoggu sabburga gusmalad- FARC.EP 

neggwe burmalse nonimaloye.  

 



 

 

Sabburmala gingi ugsa sogele igala nuedye, urwed wis obelolegoye, we gingi 

uglesale dummagan colombiano gebe dummagan ugmogoe onmagged dummad 

we nabbagidegsid mergi neggi, agi negdummad siye, ase we gingi naoye, gebe 

we gingimala soblemaloye. 

 

Gingi insa uglebiye, gebe nega deob gusale geb igala dummaganga sobledoye 

sunmagega igi sabburmala gingi sadde gusmaladi nonimaloed neggweburmalse 

salegoye, soggengi sogledo neggwebur gwadulagwen amilegoye, agine 

sabburmala ambagunonimaloye abgayala neggwebur dummaganse 

noniggosulmalye. Ibigala sogsundo we dulemalde diggasuli gingi 

bengusmalsoggu ga sunmalemalmogoloye, degsulile boni sunna noalile gannal, 

melle deob guegala aga ebbi na amba gunonimalgoloye.  

 

We nega bogi salebi gunaid emisgine sunmalenaid igala sogagugle maisoggu 

nabir we nega bo selegega. Gebe we igala sogaguglegedyabali uggin igal 

burwiburwi maibalisoge degsoggu dulagwen gaggatal magbalsundo  

 

E IDU GOEDI. 

 

Gebe we igalgi sunmaggegala we insa idugoe soge, wegine nanaimala ibu iba 

gine igalmala gwamailedagoe we, igi dagle igala iddoledagoe, igi sunmalegoe e 

iba guaggwa, naguedi.    

 

II. IGALA INIGGI MAIDI MELLE NEGA BO NAGUOEDI ISGUEGALA. 

 

We gine sunmalenaido ibu immalamala gege salege melle nega bogwa 

isguegalsundo, ibu sabbur saosulmoga ibu dummagan saosulmoga, weyob we 

sabgagi igala meisulile sunna igala aburusale, degsogu issed naisundo, we igala 

bogwad salebi gunaid nuggi.   

 

III. IGI DAGLE NEGA ALGALEGOE WE NEGA NABIR BO SAEGALA 

We igala nabir guega na simalsundo gobierno, sabbur, Farc,-EP y wagmala 



 

 

dummagan dule san bendagedgi sunmamal we mergi neggi bugwamalad, we 

naggulemaloe bule igala banebane nabir nanadabbi, sulile nase golebuggwa 

saegalmalsundo.  

Al sabburde gingi ugge sogdagoedi, melle boni dummagan we nuggin na aminai 

guemalaga. 

We igal megnaidi gegegi annale, dummagan addaggwa samogoe, sabbur 

addagwasamogo, immala nueggwa salebiel weyob guoye soilesundo.  

IV. Igi arbalegoe sabburmala ambagumaloedi neggine gingi 

ugsamalale  

Wegine soglesundo sabburmalde gingi ugsale ga nega amilegoye na ebbi amba 

gumalaga, aginbi nabir unnila nanagolmalgueloe, abgayala gege neggweburse 

dogsa guosulmala, deyob sulile boni nodagoed, wegine ni wala nergwa 

ambagumaloed, ga sunmalegoe, immalmagine aggal aggal.  

 odurdaglemaloe, a solba gebe neggweburse na nodmalo iddolesundo. 

Al deg inigwale barbad edarbemaloe, a uggine waga dummaggan dule sanbina 

sunmamalad. 

. V. Nega aggwilegoedi 

. Wegindi sogdo igala mamaidi na sana edarbed, aggwed sabburmala 

gingi ugnaiye melle boni dummagan nigga guega, sabbur ambamo, sogsundo 

dulemala ba bela we igalgi arbamaloedi. 

. We igalyabba naido melle boni nigga guega nanaidgi, gingi uglenaidgi, 

gingi sabulenaidgi, gingigwa sabulenaidgi sabburmalde gobierno wede bela 

ugge soggalsoggu aga sana sabguedgi sunmaledo- FERC-EP 

VI. IGALA ILEMAGLEGOEDI NEGA BO SAEGA   

We de sogdo we nega bogwa saega sogele igala idu ilemaglegoe, melle sabbur 

bali gingigwa miega, melle nega agal guegal sabburmala ambaguedgine.  

VII. Gingi saburmala uggoedgine. 



 

 

Saburmala gingi ugnaidbbali sabgagi dummagan, wagdummagan we igala 

daimaloedi nasiglemai gudoe, ibigala melle immala yogguega, sogdo.  

Onmagged dummad we nabba neggi mergi negsid bugwamad, wemala gingi 

sabburgi sumaloe, degsoggu igala belabela nigga we immal abindaglegoe, gebe 

weyop immala gusale geb neggweburga sogledanisundo weyob emisgine 

sabburmala bela gingi ugsa soge, emisgi igala nued niggadba gingi ugles soge  

Sogledo emi gingigwa milesulid niwala nergwagi, emi gingi sabburmal uisad, we 

anmalga sogna soge, emi Colombiayalagi sabbur FARC belgussunsoge, emi we 

dule mala gingi gwada nanasmalad emi dogsogali soge igala nuedse, 

neggweburse.  

EMI SABBURMALA GINGI UGSADGINE IGI NEGWEBBURSE NONIGGOE, IGI 

MANI AMIGOE, IGI ARBAGOE 

Emi sabburmala na sana ugmaloed dummaganga, igi bendalemaloe melle 

wilegedi guegala, melle mani sadde, arbaed nigga, yer iddogedi guegala, 

dummagan sogdo, we belagwable immala  ga dagsunoye, bendaggel geboye, 

degsulile gannal igala gingi suedse  nadmalbaloye. Degsoggu e gwenadgan 

abindagmaloye, megoed bendalemogoe, degsulile we igala nuedi anmala 

daggosulye aga unnila nabba niggale nabir arbamogoesse. 

We sabbur na sana ugnaidi dummaganga bali gingi ebugosulidi, sogdo 

dummagande sabbur nuegagudi abeleye, boni sadde na arbadi abeleye  

Sogbaldo al sabburbalde omegande nagusmo soggu omeganga igala 

niggamoye, sabbur masserganbi bendalegosulye. 

Emi sabburmalde burwigana eba gudi nanasmalad, gingi bengus malmogad 

yalaganba, we igalagi igal belabelaga maimoye, degsogu e dummagan gingi 

ugsa sogele we doddomala san bendaglemoye deobsoggu igala sobal maie, 

wede nugdo igal wilesmalad 1448 2011 gaddo, we igalde sogmaido, sabburba 

burwigana nanasmalad e gwenadganse gannal namaloye, burwiganagadi igala 

maidbana bendalemogoye. 

IGI SABBUR NABIR NEGSED IGALBA ARBAMOGOE 

Sogdo emi gingi ugged igala oginmagsale igi sabburmalga igala amiled baloe 



 

 

nabir negsed igalgi nabir sunmaggoe, wegi sogsundo igala nueggwa maibali 

soge sabga nue imaglegosoge, we igala nued mamaid ainsa nued sagoloye, a 

sorba geb nabir onmagged dummadse dogmaloye, igal maidba. 

Wegi sognaido sabburmalde na e igal negsed ogwalulesoidamalmogo soggu 

dummaganga birgagi mani uggoye, we mani sulemogodo, igi aggalaggal 

negsedgi sunmagbuggwamalad we colombiayargi. Baddo buggwa maladgi, 

nabir adina e igalgi sogmogoe, we manide uglegodo birga 2022se.  

Sabburmala onmagged dummadseyaba arbaegala igi baigana arbamoga 

ayobbila samogo soge, igalaga dargwen guosuli, al na arbadmala sogele ba 

dogega al sabburba nagusmalda waladdal dogsasulile dummagan ga uggosoge 

dule waladdal sigwega onmagged dummadyabba.  

SABBUR IGI NABIR MANI AMIGOE GINGI UGSAD SOLBA IGI NABIR 

NUEGUDI SAMOGOE DULEMALA ABALGI. 

we igala soblegoedi niwala nergwa nagued neg bogwa saegala melle sabbur bali 

gingi urwegala dummad bagga, gulessunsogele, gingi bela uglesadgi, igala 

ilemaisad nanaega imaglesadgi, gebe dummadde ga sabga ugsunno soge 

sabburga, we sabga uglegodo al sabburdummagande iduaggwa nuga odosad, 

walabigwa sabbburmalde FARC- EP na san ugsamalad.  

Gebe we solaba baid sabga imagledanibali soge igala ogwinmagegal agi sigo 

soge  dummagan sorda walabo, sabbur sorda walabomo, wemalde na 

sigmalosoge na daggegal bule igala nabir nadabbi, bule nagi addagge 

arbalenadabbi.   

We sigismalad nase golebuggwa nanaegala soge, bulaggwa na iba 

nasiggegalmalsoge igala iddogega, nabal ebismalaga. 

Sabburmalde na negweburse nonimalale, igi nanadmaloe ise algagwale 

salegosoge, degsoggu wisgubi abelege igi buggwamala, emi dummagan 

bendagoedgi, bule iniggi gunaimogoe, ga manide uglegosoggu, nabbade 

uglegosoggu, bule nabirri manide immal nuedgi obignegoe, a uggine birgabo 

wilub maniga uglemalosoge na nabir e san bendaggega, nabir na immalmal 



 

 

neggweburdummagangi bennuglegedi imaggegala soge.   

BAGGEGINE 

IGI IGALA NUEDI AMIGOE INA ISGANA SIGGI 

Degsoggu sogledo sabburde gingi ugsale, sogbalo soge bia ina isgana 

sabburmalgad digal nai, bia ugmalbalina we manide bia buggwa we immal 

sogbalosoge, we igala negabo saoedigi maibaldo. 

Dummagan yalgine maid sogdo we ina isgana sabburmala digsasoggu emi 

gingi ugbaloedgi, we immal obelolebaloye, amba we boni gusmogaddeye, 

degsoggu sabbur nega nuesse na owar maibimala mogale nue we immal 

sogoye bia nue digal nanai adi dummagan obelonaoe.  

Igala sogabba ilemalesdo we ina isgana obelolegega: ina nued daglegosoge, 

we dule gadi umaladga, gebe dule we immalagadi digmogadi dummaganga 

immal baid amigosoge nabir mani amiegalba, degsoggu sabbur nueggwasun 

dummaganga sogoe doa dulemalga we de ugmalana. 

 

SABBURMALA NA SANA UGSA SOGELE IGI SABALOE DULE BAIGANA GINGI 

NIGGA AMBA GUDIMALADI WE YALGINE DEGIDDE IGI OBELOBALOE  

wegin igal maibal soge, degsoggu sabburmala gingi ugsadgi, wemalgibi 

naggulegissi na sana bendaggega dummagan guosuli soge, bela dulemala 

aggalaggal buggwa maladi we yalagi dummagan naguosoge, dule bela boni 

niggad bie, ambala wagmala we igala bo wis salebied we yalagi isdar 

dagsamaladi amba dummagangin naggulegosoge. 

Wegi sogbalsoge sabbur sana ugsasogedgi, gwen soglesulye emisgi burgwedi 

belgusunnoye, suli soge, we nabba neggi gingi niggamalad issesuli, degsogudi  

gingi niggadi amba gudimaladi we igala isdardagmaladi, sunna ibagwengi 

dulemala mese gunonnoggile, dummagan belabela dule we igala bo nega 

saedigi arbanaidgi naggulegosoge, wegine sunmagdo gosissigangi.  

WAGMALA AMBAGUOEDI DULEMALA SAN BENDAGGEGADI NEGA BO 



 

 

SAOEDIGINE ARBAMALOEDI. 

We wagmala ambaguoedi dulemala san bendagega nega bo saoedi igalgine 

arbamaloedi, sogdo ibu gingi niggamaladi daglegalile dule 

oburgwenaigualilegine gwisguegala soge. 

WAGMALA AMBAGUOEDI INA DAGMALADI WEGINE DULE NEGA BO SAEDI 

NUGGI BURGWENONISUNNALE  

We wagmala arbamaloedi dule gingi niggamalad amba bemaloed arbai dule 

mesnoniggile, guaeguae igala nudagnai saedi.  

SOWALIBEDI DUMMAGANGADI ARBAMALAMOGOEDI  

We sowalibegana dummagangadi, arbamalosoge ibu wagmala gingi nigga 

maladi we igala uburbielegine deggegala, igala oburrega. 

IGALA ILEILE MAMAIDI DUMMAGAN IGALAGINE ARBAEGALA 

 We garda yabba naido dule negsed igalagine arbabisogele, igal nigga, ised 

nigga, arbalegosoge, we igalba sabburmal FARC-EP- dogsamalmo sogele, na 

igala sedgi arbamalmogoe ogwalulesmalale na yobbila nao soge. 

Wegine sunmagnaisundo, igala sogabbagegine: nueggwa igala soboe be na 

negsed ogwalulesale, idu binsaggwa igala mesedi, sabguedi naidi ebised igi 

nanaoedi, we igala egaedi iddolesundo:  

. igigine naggulegoedi, melle sabesulina samalaga, walgwengi, y negweburgi.   

. dulemala ambagumaloedi we negsed igalagine nueggwa nanaegala   

. Dummaganba maidba arbaedi nega dagmogoe.   

. Igala soblesad igi sabburgi naggulegoe nueggwa na negsed igalgine arbamala 

sogele, na onmagged nigga gudagmaloedgi, melle bonimala noniggi 

guega.  

. Wagmala we igalgi naggulemaladigine durdasmaladi ambagumaloe. 



 

 

. IGI IGALA MAI DULEMAL SABBURSULI MALADI NA SABURBA MAMAIDI 

IGI SABGULEMOGOE IGI DUMMAGANGA INA NUEDI DAGGOE MELLE 

BONI AMINAI GUEGALA. 

. We idu sabga maibinbali, igi dulemal na saburba mamaid na digga sulgus 

nabba agwemaid igi nabir we igala bo saoedigine sabgulemogoe. 

. Igala ileile mamaidi bali ebisedi we nega bo saoedigine binsalenaidgi, 

wagmala isgana gingi niggamaladi igala oburbi gudimaladi 

Wegine iduaggwa daglegodo, bia boni nobi, bia waga isgana gingi nigga 

maladi we yalagine gudimaladi igala oburbi daglegele, igi gwaegwae 

gwisgulegoe, a uggune gollegoe sowalibed dummaganmalse, barbadmalse, 

we boni idu gwisgunamagala.  

. IGALA OGWISLESMALADI DOA UGGINE ALGAMOGOE WE DULEMALDE 

BULE NABBIRA IGALA IMAGNAIMALMOGA  

. Wagmala baigan bule dummagan gwisgumogoe daggegal, bule igalde ileile 

megisadde nabbira galena, wede sogdo melle nagi dodogegalmalye    

. WE MANI DUMMAGANA NOSMALADI WE NEGA BO SAOEDI NUGGI 

MELLEGI DODOLEGA  

. Baid dulemala amba gubalodo mani emi nodagoedi we nega bosaoedi 

nuggi, igi dagleaggwilegoe melle addursalegega, melle immal baid 

owelegega.  

IMMALAMALA IMAGLEGOEDI INA ISGANA NABBIRA OBELOGEGA  

We immal obelogega weyob igala salegodo:  

Dummagan siosoge Colombiayalgi we ina isgana obelogedi, emi nabba 

ugledaniggid sabburmalga melle we immalagineba arbaegala. 

Igala uilegoe, we ina obeloged a ugginne gegebal digle soge, gegebal doge 

dule baid we immala uggedba, degsoggu dummagan we dulemala 

immaldisadga gwaegwae mani uggoe, adi nabiri immal baidgagi arbaega. 



 

 

Amilegosoge, ibu immala baid digoe nabir na dule mani amiegalba. 

Wagmala sabburba nagus maladna wis isse ina isgana digal diba gege baid 

wag dummagan we inagine issesuli arbas maladyobi gege odurdailege.     

Sabburdummagan nanaid colombiayalgi nue dummagande agwebalosoge, 

emide sabburde belguosoggu nabiri dummagan sordamaldegibul naggulego 

sogdo.  

We urwed nagusgua, sabburmala nabba yaba gingigwa digsamala dule 

malisadde saed be birgi annasale, emide negde nugu naissogu, sabburde 

sogoe bia we gingigwa digale buggwamala, degine dummagande arbassunoe 

gannal onogega, melle dule boni amiega. 

. II. Ina isgana umalada igala  

. Wegine dagledo, we yala aginegadi ina isgana ulesoge, degsoggu we bonigine 

sunmaglebalosoge, dummaganba guedigine igala amigoye we sabga 

sunmagge. 

. Degsoggu dummagande igala we immalaga nueggwasun amigosoge, daggega 

igi nabir sabbingana we immala ebumaladi nabiri wisi bendaglesale. 

. Sogbaldo nueggwa negweburmalga soglego soge, we ina isgana dule ebuele 

ibu boni dummagan be sangi be imagnai doggus we ina dule san belosoge. 

 III. We ina isgana obelogega igala we yob ilegwa megisa:  

we ina isgana we yalgi obelogegala, wagdummagan we digmalad insagi arbalebi 

soge, nabir we obelogega, deosiggu dummagan we igala bulaggwa nueggwa 

sungine arbaosoge:   

Emi dummagan weyob igala mesisdo, sogdo dummagan Colombia 

negdegbuggwad arbaosoge, dummagan departamentodegbuggwad bagga, 

waga dummagangi nagulegegal bia we immal digal nai, bia onolege. 

Degsoggu bulaggwa arbaosoge amilebalosoge, we mani isgana nagi 

wagdummagan bia e immal buggwamala, bia e negasi we mani isganagine 



 

 

baggalmaladi, adi melle mani isgana nagi colombiayalgi we wagmala immal 

baggega. 

Wagmala dummaganse golego soge, we colombia yalse sunmadagemalaga, 

degsoggu onmagged dummad sid we nabbagine se golegoe, Onmagged 

dummad Abya Yalagi sid se gollego, UNASUR, CELAC, wemalse golemalsunnodo.  

  

 

 

SOGADDALGINE 

IGALA ILEGWA MEGISMALADI DULEMALA WE URWED IGALAGINE 

BURGWISADI E GWENAGAN IGI EMIS BENDALEGOE  

I. igala gulesad emi gannal igigine sunmaggoe: we yaba dule issesuli 

arbamaloe nueggwa dule bendagega we urwedgi egwenadgan 

burgwismalad emi a nugin san wiles maladi.  

II. Dummaganyalaba nega dagbuggwamaladi arbamaloe: 

We gine sogdo emi burgwismaladi gwenadgana besmalad igi nabirra 

bendalegoe.   

Emi we nega bo nagudoedigine biddigi melle we boni noen gadinye, 

gebye sogdo.  

Degsoggu bulagwa arbalegosoggu nueggwa we immala selego soge. 

Wegine sabbur dummagan ebo sogo soge ibigala dulemala 

burgwisamala, emide bia diglesa, degsoggu e gwenadgana 

bendalegosoge. 

Emi we urwed yala nagusadgi wisguledagoe, doa dule arbasmala 

emala mesedgi, emi wisgulesale daglegosoge doa bur dummadgusa 

we igala uggega degsoggu abali odurdaglegosoge. 



 

 

Burgwismaladi e gwenagan dummagan ese golmaidbi saosoge, na 

soge galmoga igi e bendailebi na abege. 

 

 II. IGALA ILEGWA MEGWISMALADI DULEMALA WE URWED IGALAGINE 

BURGWISAD E GWENADGANA IGI EMIS BENDALEGOE SOGWENGI SOGDO 

. IMMALA NABBIRA SOGLEGOE IBUGA DULEMALDE OBURGWILESA: 

. Wegi wagmala ambaguoedi gege dule walgwenba na soge, dule iniggidi 

bendalebi we igalgine naosoge, na sana wilesmalad e gwenadgan burgwisad 

nuggi igala innigi mego soge. 

.   Weyob salegosoge: 

.  soglegoe igi nue gusa ibiga we dule oburgwilesa, ibi nuggine e gwenadgan na 

wis guoe soge, doamal assasmala we dule burgwisadgi  

.  2. Emi we igala urwedi nagusadgine dule sana gwabba yogusmaladi e 

gwenaganga soglebaloe igi imalesa, bia nade: 

. we igalgi dule baigambi arbamaloe, dummagangadisuli, sabburgadsulmoga, 

ibigala soge, deyob adi wis igala nueggwa guo ebinsaledo.  

. We dule arbamalodo dule san gwagwal yogus malad bia nade, e 

gwennaganga sogega, yer arbaeddo, boed dummadi iddolesundo gebe e 

gwenagan de na wis gudagoed igi nue gulesa.  

  3.  Neg bo nagued igal ileile maid: we igala mesisadba arbamaloeddo, 

we igala dagmaloedigine naggulegoedi.  

We urwed igala nai gusgua yer dule wilesmaladi: 

Dule sabesulgusmaladi weyob sundo, go siggale imalesad, saggwa siggale 

imalesad, gonasi ungalungal imaglesad, immal isgana oburgwenayob immalesad, 

sabbur dule gasad gebe e gwennaganse mani egissisad nabi onogega ega mani 

ugsasulile oburgwisad, aggalaggal dulemala we urwed abalgi oburgwilesa emi 

bela amiledaniggosoge. Burwigana we igalba dogsamogadi  



 

 

We igalagine. 

Emisgine we dule oburgwismaladi amilenoniggile,daglego soge melu 

odurdaglegoe we immal sasadnuggi, abal dule nabir birga addal, birga babag 

sunna odologe negodurdaglegedgi yaba sigo soge, bule sabesuli nega 

imasmaladi odurdailegosoge birgambe gaggaddal, birga dulagwen soge. 

. We nega dagmaloedi siggi dummagan sigosoge a ugginne baba maimogad 

esordana simogoe, onmaggeddummad we nabbagi sorda bali simogoe, 

we igalamala dagmaloedi. 

.   4. Igala megnaidi nega bo saoedi nuggi. 

 We nega bo saoedi igala unnila sogo wisgulegega, bia dule 

burgwismaladi imaglesmala, gebe dummagana e gwenadganga 

sogegalasundo. 

 We igala sogsundo, e gwenadganga soglegoe, bia dule 

oburgwilesmaladmaimala, gebgine we dulemala e gwenadgana 

bendaglesunnoe al wedi dummagana imaggoe, igi bendalegoe 

sunna ga nega soblegoe, ga immal nued imaglegoe, na san wiles 

nuggisundo, ga nabba uglego diba. 

  

 5. Mellebali immala gannalgannalguega:    

we nega urwedi mellebali gannalguegala unnila e ina maisoge sabbur e gingi 

uggedi. 

IGI NABIR WE IGALA ANMALGI ADDAGE NANALEGOE: 

Dummagan soge, we igala anginesi soggu anmala nue we immal imaggo 

iddoleye, biabule nega sabesulgusmaladi a nue bendaggoye. 

SABBUR DEOBI SOGMOGA, emi we igala imaglenaidi, angi addage nanaoye, 

bali urwosulye, na nue banebane ani sunmagmaloye, mellebali gingi suedginegi 



 

 

binsaoye.      

SOGA NERGWAGINE  

IGALA SOBLESADI IGI NANALEGOEDI 

We igala soblesadi nueggwagine nanalegegala igalmal inniggi inniggi 

mamaisoge  

I. Wegine arbamaloedi daggoedi: 

Wegine ambagumaloedi negabo daggoed bogotagine ambaggumaloe, 

dummagan sorda walabba sigoe, sabbur sorda walabba sigmogoe, 

deobsulile, ibu igala ulaggwa arbamaloed na sabburde ogwalulegoed 

a dulemala sigodo we igala daggoedi. 

 We dulemalde ibusaega sigoe sogsundo, wede igala dummadi soggu sunna 

igaladba nega aburnai gualile, we ambagusmalad sunmagega gumaloe, degi  

neggwebursegolesi salegoe. 

. II. Nega gaoedi we igalgi, we igalade mullusulu soggu, igala dummadi soggu 

gisunmaglemai, salenadabboye, dummagan neg dagmaimaladi, 

neggweburga sogmai gudoe. 

. Igala megoedi birgambegi arbalegoe, degsoggu nueggwasun salegoe, 

omegana nabir iddosimoga, sabbingana, massergan dule melle nabir igala 

iddosi megwisad abelego soggu, igal nue nigga wegin arbalegoye. 

. Degsoggu we yobi igala imaglesalegine gebe arbaledagoe, gebe mani burba 

megnoniggoe, bia mani egislegoe, gebe arbalegegalsundo. 

. We igala megoedi dummaganbaid noniggilediba galagi arbaedi we igalba mai, 

a uggine baid dummagan nonibalile amba samogoe, geg soge an dummad 

maidgi we immal imagles soggu an begi arbaosulye.   

. III. Municipiosmala we igalga mani ugmalmogoe nabir nueggwasun we 

igala negbo saedi imaggegala: 

. Sogdo we nabba colombianaidi mani uggoe, departamentomal mani 



 

 

ugmogoye, municipiosmal mani we igalga ugmogoye, uggine mani nabir 

municipiomalga doged a mani sulebaloye.  

. .  IV. Baiddi igala salebaloedi:  

. wagmala mani ibgana colombiayalgi maidga igala nueggwaga meimogoe,  

colombiayalgi danaldanalarbabalad buggwamalad, nabbi sogdo belabela we 

igalagi naggulegoye melle we manigi dummagana arbamaloedi dodogega.  

NABBI EGWAMAGGEDI  

SOGDO  NI 23 de junio  2016 gine Colombia dummagan sabburdummaganba 

sigwisa, gannal saburmala neggweburse dogega gingi sadde we igala mai 

iddolesundo 156- 2015 gad onmagged camaragad, numero  94- 2015 gadwedi 

senadogad a uggine corte constitucional we sabga ugmoga.  

Ni 18, juliogine, 2016 sentencia numero 379, 2016 gad, a gine corte 

constitucional sognaido, igala maiye neggwebursogoye we igala 

abemalasulmala, negabo saedi sundo, anmala nusgana wisi biddigine negbo 

dagsale nibirriginedye. 

 

 

  

 

 

 

 

 

 

 



 

 

 

 

 

 

 

 

 

 

 

 

 

  

Dule Gunadule gayagine boggigwa sunmaggedi 

 

 

Dule igalgine sunmagnaidi nega boggi saega  dummagan sabbur-Farc e bogwa 

 

Emi weyob sunmaglenaisundo: 

 

6.1.12.1. Dummagan Colombiayalgine maidi sabburmala buggwamogadebo,  

sogdo dulemalde we nabbagine yer neg boggi  saed dule gumalye, wile 

immaldule daggemaladi duleye, wile nabgwana daggemaladi duleye; deg 

inigwale yer san wiles malye we nabba neg gebe wagamala dognonigu, 

wagamala dule igala oiddosmala, anmala daedi igala oburgwennaga imasmala 

anmal dadgangi nabba neg sulede, anmala diwala addursalede, galu 



 

 

dummagana addursalede wagmalse, emis urwed naid sabbur gobierno bogwa 

anmala dulemala gingigwagine burgwidemala neg urwed naid nuggine we 

nabbagine,  emis neg bogi salebiedgine soglesundo dulemaldeyer 

wiledanisogguga igala megoye we sabga maddagwengine burba sabguedi 

dulemalgadi.  

Dulemalna yer igala niggadba, na burba niggadguedgine nadugin 

neggweburgine igalna semaidgine we sabgagine sunmalesundo, emi igala 

dummadi soblesad sabbur dummagan ebo nasigsamala na sogdemala  

mellenasebal urwemaloye gingigine, degsoggu dulese idaggagwale we igala 

dummadi seledoye.  

6.1.12.2. We yob igala gwamaglesa 

We igala dummadi sunmaglenaid na ogus urwemalye gingigine, emi na neg bogi 

saed igalgi sunmagged naidgine Colombiayalgi, sogledo dulemal nanaed nigga 

we igalde arbalegoye, igala dummagan mamaidi dule daed 

sabgumaladdagagwale nanalegoye waga siggi igala dummadi maido nuga 

derechos económicos sociales y culturales, bai maibaldo  geggue we nabba 

neggine omegan isdardalegoye, omegande dule dummaganmoye degsoggu we 

igala dagagwale we neg bogigwadgi binsalenaid nanalegoye, degsogu mergi 

neggi igala dummadi soblesmaidi dule nuggi sunmaleged Neggwebur bulaggwa 

negdegbuggwad (Naciones Unidas) yabba daggagwale gulegoye. 

Degsogu we igala dummagan sogdo dulemaladeyer galanigga e neggweburgine 

buggwamalaye, e neggweburginena dugginna neg semalad dule malye, dulena 

sagla nigga guedmalaye, degsoggu dummaganmaidi dule neggweburgine 

dogbiele igala dulemalse egisoye degsulile gege wagdummagana dule 

nuggwine sunmagge igala sae. 

Degsoggu anmalgi nabba adursalesad we igala nega boggi seledoedgine yaba 

sunmalemai 

Gege anmalgine nabba sulege anmala dulemala we nabba ibediyaba we 

sabgagine. 

 sunmagnasundo . 



 

 

6.1.12.3.  Yala sabguedi igala boni mala idu*  

Ogus gingigi urweye dummagan sabburbagga igala sobnaidgine negabo saedgi 

binsanaidgine, sogdo yala sabguegagala, neggwebur sabguegala Colombiayalgi 

nusgan biddigi nega bo iddosale nega weligwagwale nanasmalana yerbaye.   

We igala negabo saedgine Colombiayalgi sunmalegalasoggu dulemalse ise 

egisagwale salegoe igi dulemala binsamoga we igala nabbira guegala, igala 

nigga immal guegala ise immala idaggagwale naoeye, sabga dummagana mergi 

neggi mamaid dulebina sunmainaimaladi dagagwale naoye, nabir negane we 

yalagi bogi guegala. 

Degsoggu we igala dummadi yaba dulemala sanburbagine sunmmaggedi igala 

mai, a uggine omegan sabgued, sabbingan sabgued igala maibali, gegegue we 

igala dule sabesuli sae, dule sabgudgine igala unnila nalegoe. 

a) Nabba naid igi nabir sabgued igala *  

Sogsundo dulemaldena nabba niggabin soggu we igala bogwadgine yabba 

ginma sabgulegoye gege nabba sulenai dulemalgiguye, dulemala na nabba 

niggale bulaggwa na nanabuggwa damala degsoggu a nuggine gege 

sabesuli saleye, dulemala nabbabi sabgusulye bela immal nabbagine 

buggwad dule bela sabye, degsoggu na dule daed na binsaed niggad gege 

obelolege, degsoggu sabed igala we sabgagi maido.   

Dulemala Colombiayalgine nabba sadde buggwamaladga nabba uglemaloe, 

dulemala dogoe mani buggwad igalba nabba bagged dummagan magadba 

, we sabga yabba igala soblegoe igi nabir igala nigga nabba uglemai saoe, 

dule neg yabba waganega naile nabir baglemaisaoe, gosissigana nabba 

dulemalbi susmal sogele we sabgayaba igala mai gannal obirroye, dule na 

nabba sabgued igala ogannogoye; wagdummagan olo, gwalludi, sogun, 

esdinduba nabba yabba mamaid melle onogegala, dule igala maid 

idaggagwale we sabgagi sogmai, ibagwengine boni dummad dule nega 

yabba noniggile dulemal na bulaggwa igala maidbana bendagbuggwa 

gumaloye na eigaldummagan maidi bugwadse na gole buggwa nanamaloye. 

Emi gobierno igala dummagan sasoggalile dule nabba ebulege daglegele, 

dulese golmai nanaoye, degsoggu gannalgannal igala iddonai gulegoye 



 

 

dulemalbagga, dule binsaed gobierno iddosi gulegoye, igi nabba sabgued 

igala dule siggi maidi waga dummaganga ogwanai abeleye melle nabgwana 

sabsuli saed igalba sunmasi dulemala abelegoye, melle empresas 

dummagan dogegala degsulile anmala nabbagine gwalludimala, olo 

mamaidmala esdinduba mamaid onolenaigudoye, anmala wagmalga soglebi 

abelege we immalmala nabgwanagala gala uggedye, degsulile anmalgala 

nega urwed nai gudoye bonigana bagga.         

b) Igi Dulemala Nabir We Igala Boggi Saed Sabgagi Dogmogoe. 

Saglamalse golesi guoe, we igala sobega nabir igi nega bogisalesale, emi 

igala iddogedi buggidala daniggidse dummagana neggwebur idumamaidi 

gwissi abelege, soglesundo we igalade bulaggwa soblenaigudoye, bogwadgi 

yabbanai abelesogsundo.   

Sogbalsundo dummadga dule gubisogele gobierno yabali we igalagine igala 

nuedi sobale maiye.      

C. Nabir nega bogwaguegala. 

Nabir igala inniggiguegala, dule san sabguegala, dulemala na e igala daedi na 

ina saedi na we igalgi nabir odomaloe.   

Sowalibed igal maid oganolebi abeleye we sabgagi soilege, al sogbalsundo we 

sowalibedi igala yer galanigga mergi negbali, degsoggu dodoaggwasuli.   

 D. Ina isgana siggi igala maidi 

Dulemala neggweburse egissi nanalegoye ina isgana siggi, neggweburyagine we 

gagan nigga sogele ibiga dule imagge, na inaga ebumalale bonisaeddeye, al 

dule na igala asiggi nue nigga sogele gobierno gege soge emisgine we gagan be 

obelogoye, al nabir boni eligele we gagan na inagala ambala imagdi na 

gadeguoye.  

Dulemala nabba buggwadi daglegoye biddibul boni nigga buggwamaladi insegi 

gobierno bendaggoe, we urwed nuggi , nabba sadde gusmalad, we urwed nuggi 

dulemala agne nadmalad e nabba walagwen medde malad emis waggi mai 

sogele we igala mala nudaglegoye. 



 

 

Emi we neg urwed nagusad nuggine sabbur mala gingigwa digsamalagi be 

annas sogele be gi goddoe mali sadde dule saed, soglesundo saglamalbagga 

igal niggagwale salegoe we igalde boni dummadi, degsogu we insa baggalegi 

arbaledoe Emberas dulemalyalgi we gingigwa yer digale buggwa Cordobagine, 

Antioquiayalgi Ituangogine amba soggo mal yala, Guaviareyalagi amba digale 

we gingwa dulemal Nuggag neggweburyabba, municipio nega nuga Mapiripan, 

Concordia metayalagine, diwalagi amba nega naimoga, Nariñoyalagi dule mala 

Awa neggweburgine amba deyob moga, Caucayalagi belabela we gingigwa 

digale buggwa.    

We nega urwedi nagusadi nuggine sabburde gobiernode uggine organizaciones 

dulemalgadi buggwamalad bulaggwa gannala dulemala binna sunmaggoe, 

sabbur nuggine nabba nega sadde gusmaladi agneba nadmaldi biddigi gannal 

nonimal nabiriye soglenasundo, Nuggag dulemala, embera dulemala Alto Sinu 

neggweburgine buggwamaladi na sana wilesmaladi gannal dagbi abelegoye 

degsoggu gobierno igala belabela nigga imaggoye.     

e. Dulemala we neg urwedgi burgismalad gingigwa nuggi igi e gwenaganga 

soglegoe. 

Neggweburmala na sogmaloe igi dagle na igala mesbimala dulemala burgwisad 

gingigwa nuggine, e gwenaggan mani abinsuoe negweburdibe mani abinsuoe, 

igi e birba nabir mesilegoe al deg innigwale sabga dummagana maid 

mergineggibali we igalgi sunmagmalad dagagwale we igala seledoye soglege.  

Degsoggu sagladummaganse goledi gudoe, we igalaba sunmaggega, igala  

oduddurmaggega, igibul nabir igala nueggwa mesinai gusal nabirina. 

We igala soblenaidi gobierno sabbur bagga nega bogwa nasiggegala, melle 

gingibali golenai guega we nabbagine, melle doddomala neg oimaggale 

baliddogegala, emis aggar gobierno saglamala bagga igal addogwagwale ami 

nai guoye sogledo, emis sogbalsundo articulo 246 c yabba constitucióngine 

nue sognaiye sagla dulemala bagga igi igal iddolege abelege.  

Ugginne sogbaldo we sabburyabali omegan, sabbingana nanasmalad 

emisgine gingi ugmaloed, igi neggweburse nonimaloe, igala nigga salenaiguoe, 

dule guedgine nabbirgala dule ina imagnaiguoe, ina dulganagi arbabi abelegoe 

dule guedgine, uginne neggwebur gege sabsulsae gegega soge bede 



 

 

sabburgagus soggua gege bebal dulegaguoe, weyob igala megosuli.  

f. Igi salebaloe we igala nabirra guegala. 

Dulemala dummagan Colombiayalgi nega dagmaid bagwa sigwilegoe we igala 

nabir guegala, degsoggu dule sigoedi gobierno yalaba, gobierno eyurega immal 

salesulile we dule sogsioe, we igalde sabgagine maidde degidde ibi nuggine 

gege sale sunna. 

Degsoggu boggi nega saegala yer arbaedi nigga daniggi, wega mani agnisnai 

mergi negabali, degsoggu dulemalna sogmogoe igi we manigi arbalegoe. 

We sabga dulemala neggweburnuggi sunmaggedi igi nabir nega bogwa 

selesale  

 

 

 

 

  


